
1. Am beth mae’r adroddiad yn sôn? 

 
Yn 2017 cyhoeddodd Llywodraeth Cymru y byddai erbyn 2020 yn cynnig deg awr ar 
hugain yr wythnos o ofal plant ac addysg blynyddoedd cynnar ar gyfer plant tair a 
phedair blwydd oed y mae eu rhieni’n gymwys ac yn gweithio, a hynny am 48 
wythnos o’r flwyddyn. 
 
Nod y Cynnig Gofal Plant yw galluogi rhieni cymwys i gael gwell dewis o waith, rhoi 
mwy o incwm gwario i bobl sy’n dlawd oherwydd cyflogau isel, a sicrhau y darperir 
gofal plant er mwyn hybu datblygiad plant a’u paratoi ar gyfer mynd i’r ysgol. 
 
Mae Llywodraeth Cymru wedi cadarnhau y gall Cyngor Sir Ddinbych ddechrau 
darparu’r Cynnig Gofal Plant i deuluoedd o fis Ebrill 2019 ymlaen, ac wedi cytuno 
cydweithio â’r Cyngor fel y gellir cyflwyno’r Cynnig ymhob rhan o’r sir yr un pryd, yn 
hytrach na’i gyflwyno’n raddol fesul ward. 

 
2.  Beth yw'r rheswm dros lunio’r adroddiad hwn? 
  

Ceisio barn y Pwyllgor Craffu ar y bwriad i weithredu cynnig Gofal Plant am ddim 
Llywodraeth Cymru yn Sir Ddinbych o fis Ebrill 2019 ymlaen. 
 

3. Beth yw’r Argymhellion? 
 

3.1 Bod yr Aelodau'n craffu ar y cynlluniau ar gyfer cyflwyno'r Cynnig Gofal Plant yn Sir 
Ddinbych i gyd ar unwaith, ar sail y cytundeb sydd wedi’i wneud â Llywodraeth 
Cymru, a’u cymeradwyo. 
 

3.2 Bod yr aelodau'n cymeradwyo'r cynllun cyflawni rhyng-sirol a gynigir ar y cyd â 
Chyngor Sir y Fflint. 
 

3.3 Bod yr aelodau’n cytuno i graffu ymhellach ar gynllun wrth gefn i gyflwyno'r Cynnig 
fesul ward yn nhrefn blaenoriaeth, pe na fyddai Llywodraeth Cymru, am ba bynnag 
reswm, yn cadarnhau cyllid ar gyfer ei gyflwyno ledled y sir ar unwaith. 

  



4. Manylion yr Adroddiad 
 

Cefndir 
Mae’r Cynnig Gofal Plant i Gymru’n darparu gofal plant a ariennir gan y llywodraeth 
sy’n cynnwys darpariaeth Hawl Bore Oes a Meithrin yn y Cyfnod Sylfaen am hyd at 48 
wythnos o’r flwyddyn. Bydd modd i blant cymwys fanteisio ar y cynnig o ddechrau’r 
tymor yn dilyn eu pen-blwydd yn dair oed tan y mis Medi yn dilyn eu pen-blwydd yn 
bedair oed. 

  
Gallai plant cymwys fod â hawl i dderbyn hyd at 20 awr o ofal plant am ddim yn ystod 
y tymor ar ben y 10 awr a ddarperir eisoes gan y Cyfnod Sylfaen bob wythnos. Yn 
ystod gwyliau’r ysgol, pan nad yw'r plentyn yn derbyn addysg gynnar, bydd y cynnig 
yn darparu 30 awr yr wythnos o ofal plant am hyd at naw wythnos. 
 
Gall rhieni ddewis unrhyw leoliad gofal plant sy’n addas i’w hamgylchiadau personol a 
theuluol, boed o fewn neu du allan i'r sir, gyda chytundeb y darparwr a'r awdurdod lleol. 
Nid oes yn rhaid i’r gofal plant fod wedi’i ddarparu gan yr un darparwr â’r addysg feithrin 
yn y Cyfnod Sylfaen, felly gall plant fynychu hyd at ddau leoliad gofal plant yn ogystal 
â’r lleoliad addysg feithrin ar unrhyw ddiwrnod unigol. 
 
Nid yw’r Cynnig Gofal Plant yn destun prawf moddion, a bydd ar gael i bob rhiant 
sy'n gweithio ac yn byw'n barhaol yng Nghymru ac yn ennill incwm cyfwerth ag o leiaf 
16 awr ar gyfradd y cyflog byw cenedlaethol neu’r isafswm cyflog cenedlaethol. O ran 
cyplau, mae'n rhaid bod y naill riant a'r llall yn gweithio ac yn bodloni'r gofynion 
uchod. Pennir uchafswm incwm ar gyfer rhieni sy’n gweithio, sef £100,000 yr un. 
 
Ceir mwy o wybodaeth ar wefan Cyngor Sir Ddinbych1. 
 
Darparu’r Cynnig Gofal Plant yn Sir Ddinbych 
Mae dull Llywodraeth Cymru ar gyfer darparu'r Cynnig Gofal Plant yng Nghymru'n 
seiliedig ar brofiadau ac arbenigedd y saith o awdurdodau lleol a weithredodd y 
cynnig yn gynnar, ac sydd eisoes wedi datblygu systemau gweithredol i weinyddu'r 
Cynnig Gofal Plant. Geilw Llywodraeth Cymru’r rhain yn ‘Awdurdodau Cyflawni’ ac 
maent yn gyfrifol am brosesu ceisiadau gan rieni, penderfynu a ydynt yn gymwys, a’u 
hysbysu o’r canlyniad.  Byddant hefyd yn prosesu a throsglwyddo taliadau i 
ddarparwyr gofal plant sy’n gweithredu’r Cynnig. 
 
Bydd Cyngor Sir Ddinbych yn gweithio mewn partneriaeth â Chyngor Sir y Fflint, a 
fydd yn gweithredu fel Awdurdod Cyflawni ar ein cyfer. Ar 24 Mai 2018 penderfynodd 
Cydbwyllgor Craffu Addysg ac Ieuenctid ac Iechyd a Gofal Cymdeithasol Sir y Fflint 
gymeradwyo’r cynnig i weithredu fel Awdurdod Cyflawni ar gyfer Sir Ddinbych a 
Wrecsam2. 
 
Bydd gan Sir Ddinbych swyddogaeth ‘Awdurdod Ymgysylltu’ a bydd yn gyfrifol am 
hyrwyddo’r Cynnig i rieni a darparwyr gofal plant yn y Sir, hyfforddi staff i ymdrin ag 
ymholiadau ynglŷn â'r Cynnig, a darparu'r wybodaeth sy’n ofynnol i Sir y Fflint fedru 

                                            
1 https://www.denbighshire.gov.uk/cy/preswyliwr/cymunedau-a-byw/gofal-plant-a-rhianta/30-awr-o-ofal-plant-
am-ddim-i-blant-3-a-4-oed/30-awr-o-ofal-plant-am-ddim-i-blant-3-a-4-oed.aspx  
2 http://cyfarfodyddpwyllgor.siryfflint.gov.uk/ieListDocuments.aspx?CId=474&MId=4224&Ver=4&LLL=1  

https://www.denbighshire.gov.uk/cy/preswyliwr/cymunedau-a-byw/gofal-plant-a-rhianta/30-awr-o-ofal-plant-am-ddim-i-blant-3-a-4-oed/30-awr-o-ofal-plant-am-ddim-i-blant-3-a-4-oed.aspx
https://www.denbighshire.gov.uk/cy/preswyliwr/cymunedau-a-byw/gofal-plant-a-rhianta/30-awr-o-ofal-plant-am-ddim-i-blant-3-a-4-oed/30-awr-o-ofal-plant-am-ddim-i-blant-3-a-4-oed.aspx
http://cyfarfodyddpwyllgor.siryfflint.gov.uk/ieListDocuments.aspx?CId=474&MId=4224&Ver=4&LLL=1


prosesu ceisiadau a gweinyddu’r Cynnig. Bydd Sir Ddinbych yn derbyn grant penodol 
ar gyfer cyflawni’r swyddogaeth honno. 
 
Mae Llywodraeth Cymru wedi cytuno i weithio gyda Sir Ddinbych wrth baratoi ar 
gyfer darparu'r Cynnig Gofal Plant i'r holl rieni cymwys yn y sir o fis Ebrill 2019 
ymlaen. 
 

5. Sut mae'r penderfyniad yn cyfrannu at y Blaenoriaethau Corfforaethol? 
  

Bydd y Cynnig yn ategu ein blaenoriaeth gorfforaethol i weithio gyda phobl a 
chymunedau i hybu annibyniaeth a chadernid. Mae’r Cynnig Gofal Plant yn rhoi 
cymhelliad i deuluoedd weithio, sy’n golygu y bydd ganddynt fwy o incwm gwario, ac 
yn lliniaru ar dlodi lle mae pobl yn derbyn cyflogau isel. Wedi arfarnu’r ddarpariaeth 
gynnar gan awdurdodau eraill ceir tystiolaeth fod rhieni wedi dychwelyd i’r gwaith neu 
gynyddu eu horiau o ganlyniad i'r Cynnig. Gall y Cynnig wneud gwahaniaeth mawr i 
deuluoedd yn ariannol, ac amcangyfrifir ei fod yn werth mwy na £5,000 y flwyddyn i 
bob plentyn. 

  
Mae’r Cynnig hefyd yn ategu blaenoriaeth y Cyngor i gefnogi pobl ifanc, yn benodol 
drwy roi cymorth i rieni roi’r cychwyn gorau i’w plant, a helpu pobl ifanc i fagu sgiliau 
byw ymarferol a dysgu ymddwyn mewn ffyrdd sy’n hybu eu hiechyd a’u lles. Un o 
nodau allweddol y Cynnig Gofal Plant yw cefnogi teuluoedd drwy ddarparu gofal 
graenus a hyblyg sy’n hyrwyddo lles eu plant drwy hybu eu datblygiad a'u paratoi ar 
gyfer mynd i'r ysgol. 
 
Ceir cyfle hefyd i gyfrannu at ein nod o sicrhau ei bod yn rhoi'r cychwyn gorau mewn 
bywyd i bobl ifanc, a hynny drwy weithio gyda'n partneriaid, ysgolion a busnesau. 
Bydd y Cynnig Gofal Plant hefyd yn cyfrannu at adfywio economaidd drwy helpu i 
gynnal ac adnewyddu’r sector gofal plant yn Sir Ddinbych, gan greu cyfleoedd am 
waith a gwella ansawdd y gofal a’r dewis sydd ar gael i rieni. 

   
6. Faint fydd yn ei gostio a sut fydd yn effeithio ar wasanaethau eraill? 
  
 Mae Llywodraeth Cymru wedi cadarnhau y bydd grant refeniw penodol yn talu holl 

gostau gweithredu a darparu’r Cynnig Gofal Plant yn Sir Ddinbych. Bydd Sir 
Ddinbych yn gweithio mewn partneriaeth â Sir y Fflint, a fydd yn gweithredu fel 
Awdurdod Cyflawni ar ein cyfer ac yn gyfrifol am asesu cymhwyster rhieni a thalu 
darparwyr gofal plant o’r grant gan Lywodraeth Cymru. 
 
Ar ben y taliadau i ddarparwyr gofal plant bydd yno gostau refeniw’n gysylltiedig â'r 
dyletswyddau gweinyddol y bydd yn rhaid i swyddogion Sir Ddinbych eu cyflawni wrth 
weithredu’r Cynnig Gofal Plant yn y sir. Mae Llywodraeth Cymru wedi cadarnhau y 
caiff y costau hynny hefyd eu hariannu’n llawn drwy grant penodol. Ni fydd y Cynnig 
Gofal Plant yn creu’r angen i’r Cyngor dalu costau nad oes arian wedi’u neilltuo ar eu 
cyfer yn y Gyllideb.  

 
7. Beth yw prif gasgliadau’r Asesiad o’r Effaith ar Les?  
 
 Nid yw’n ofynnol gwneud asesiad o’r effaith yn lleol gan mai cynllun cenedlaethol yw 

hwn y mae Llywodraeth Cymru’n ei weithredu. 



 
 
8. Pa ymgynghoriadau a gynhaliwyd gyda Chraffu ac eraill? 

  
Cynllun Llywodraeth Cymru yw hwn, a chafwyd ymgynghoriad cenedlaethol yn ei gylch 
drwy’r ymgyrch ‘Dweud eich dweud ar ofal plant’3. Wrth ymgynghori daeth i’r amlwg 
mai'r materion o bwys i deuluoedd oedd costau gofal plant yn eu rhwystro rhag 
dychwelyd i'r gwaith, pryderon ynghylch plant yn mynd i nifer o wahanol leoliadau bob 
dydd, a hyblygrwydd a hygyrchedd darparwyr gofal plant o ran eu lleoliad, amserau 
agor, darpariaeth Gymraeg a darpariaeth i blant ag Anghenion Dysgu Ychwanegol.  
 
Rydym hefyd wedi ymgynghori’n lleol ynghylch ein dull o ddarparu’r Cynnig yn Sir 
Ddinbych gyda’r grwpiau canlynol: y Bartneriaeth Plant, Pobl Ifanc a Theuluoedd, y 
Fforwm Gofal Plant, Cadeiryddion Clystyrau Ysgolion, darparwyr gofal plant a 
phartneriaid yn y Gynhadledd Gofal Plant flynyddol. Yn sgil hyn mae cwestiynau wedi 
codi’n bennaf ynglŷn â goblygiadau’r Cynnig Gofal Plant a’r agweddau ymarferol ar ei 
weithredu. Bu hynny’n sail ar gyfer ein cynlluniau ac fe gadarnhaodd ein barn mai 
cyflwyno’r Cynnig ymhob rhan o Sir Ddinbych ar yr un pryd fyddai'r peth tecaf i'n 
cymunedau. 
 

9. Datganiad y Prif Swyddog Cyllid 
 

Fe’i gwneir yn glir yn yr adroddiad y caiff holl gostau gweithredu a darparu’r Cynnig 
Gofal Plant yn Sir Ddinbych eu hariannu drwy grant refeniw penodol gan Lywodraeth 
Cymru, ac y bydd Llywodraeth Cymru hefyd yn ariannu costau gweinyddu a 
hyfforddi. Ar sail hynny, cefnogaf yn llwyr y dull gweithredu a gaiff ei argymell yn yr 
adroddiad hwn. 

10. Pa risgiau sydd yna ac oes yna unrhyw beth y gallwn ei wneud i'w lleihau? 
 
 Ceir crynodeb yn y gofrestr risg sydd ynghlwm (Atodiad 4). 
 
11. Pŵer i wneud y Penderfyniad 
 

Mae Adran 7.2.3 o Gyfansoddiad y Cyngor yn datgan y gall Craffu “ystyried unrhyw 
fater sy’n effeithio ar ardal y Cyngor neu’r trigolion”. 
 
Swyddog Cyswllt: 
Pen Reolwr:  Ymyrryd, Atal, Iechyd a Lles 
Ffôn:  01824 712978 
 

                                            
3 https://gov.wales/topics/people-and-communities/people/children-and-young-people/childcare/talk-
childcare/?skip=1&lang=cy  

